
Udaberria goiztiarra da Artikoan 

1995etik 2006ra inoiz baino goizago heldu da udaberria ipar polora; batez beste, 14,5 egun lehenago 

Arantxa Iraola 

Gero eta lehenago heltzen da udaberria Artikora. Current Biology aldizkarian argitara emandako ikerketa baten arabera, 1995etik 2006ra, batez beste, 14,5 egun aurreratu da. Groenlandia ipar-ekialdeko eskualde batean egindako neurketetan oinarrituta lortu dute datu hori, eta aldaketak inguru horretako ekosistemak guztiz desoreka ditzakeela ohartarazi dute. 

Desoreka horrek ondorio positiboak ekarriko ditu, eta ezkorrak ere bai. Batetik, uda sasoia luzatzea ekarriko du aldaketak, eta, ondorioz, zenbait espeziek ugaltzeko eta garatzeko aukera handiagoak izango dituzte. Luzera, ordea, egun soilik hegoaldeagoko latitudeetan bizi diren espezieak hurbiltzen joango direla ohartarazi dute ikertzaileek, eta elikagaiak lortzeko lehiakortasuna handitu egingo dela. «Horrek Artikoko zenbait espezie galbidera eraman ditzake», ohartarazi du ikerketaren egileetako batek, Kopenhagueko Unibertsitateko aditu Toke Hoyek. 

Udaberria inoiz baino lehenago iristea ekarri du, batez ere, izotza eta elurra oso bizkor urtzeak. Hala, klima aldaketaren ondorioz, hainbat espeziek orain arte guztiz arrotzak ziren joerak erakutsi dituzte. Loreak inoiz baino goizago loratzen dira, eta hainbat animaliak inoiz baino lehenago uzten dute hibernazio aroa. Zantzu horiek aztertuta neurtu dute ikertzaileek udaberria zenbat aurreratzen ari den. 

Etorkizunean nabarmendu daitekeen beste aldaketa bat ur eskasia izan daitekeela ohartarazi dute adituek. Izotza zenbat eta lehenago urtu, uda eta udaberria zenbat eta luzeagoak izan, orduan eta arrisku handiagoa egongo da udaren amaieran zenbait espeziek inguruan behar adina ur ez izateko. 

Aldaketak udan Artikora joaten diren txori migratzaileentzat ere ondorio larriak izan ditzake: elikagai bila joaten dira, eta iristen direnerako uda-udaberria aurrera eginda badago, nahi baino gutxiagorekin aurki daitezke. Eta arrisku horri buruz ere ohartarazi dute adituek. Izan ere, hegoalderago bizi diren espezieentzat arrotza da Artikoko epeltzea, parerik gabea baita, oso bizkorra. Munduko gainerako tokietan baino bi aldiz bizkorrago ari da gauzatzen. 

Nolanahi ere, aldaketa honek ekarriko dituen ondorio asko --onak eta txarrak-- aurreikusten zailak direla onartu dute Artikoa aztertzen ari diren ikertzaileek. Denborak erakutsiko du. 

